
F’din il-kontribuzzjoni tiegħi xtaqt naqsam 
magħkom xi ħsibijiet u tifkiriet fuq l-arti tal-mużika 
u dwar nies li ġejt f’kuntatt magħhom permezz tal-
istess arti.

Umiltà…
Ftit tal-jiem ilu kont qed naqra xi tagħrif dwar 

il-kompożitur Taljan Giacomo Puccini u ġiet għall-
attenzjoni tiegħi kwotazzjoni li huwa qal dwar 
waħda mill-aqwa opri li huwa kiteb, il-Madame 
Butterfly. Ħsibt li jkun tajjeb jekk din il-kwotazzjoni 
naqsamha magħkom lkoll.

Dwar il-mużika ta’ din l-opra Puccini qal hekk:
‘Il-mużika ta’ din l-opra ġiet iddettata lili minn 

Alla. Jien kont biss l-istrument li ktibtha fuq il-karta 
u wassaltha lill-pubbliku.’

Naħseb li jkun tajjeb li wieħed jirriffletti ftit fuq 
dawn il-kelmiet.

Ronnie…
Lil Ronnie Sultana sirt nafu għall-ewwel darba 

fis-sena 1980 meta ngħaqadt mal-Kor u Orkestra 
Marija Bambina ndoqq it-trumbetta. Kien huwa li 
nkoraġġieni u nsista biex inkompli l-istudju tiegħi 
fil-mużika għax dejjem emmen li kelli futur. Matul 
is-snin baqa’ jsegwi l-karriera mużikali tiegħi sal-
aħħar jiem ta’ ħajtu. Dejjem għaddieli kelma ta’ ġid 
u ta’ kuraġġ. Meta nħtart Direttur Mużikali tal-istess 
Għaqda, Ronnie kien id-Direttur tal-Kor fejn mexa 
b’lealtà liema bħalha. Kien iħobb bil-bosta lill-
Mellieħa, lill-Melleħin u dak kollu li hu Mellieħi. 
Kien jiftaħar li huwa Mellieħi. Kien jifraħ meta 
jara lil xi ħadd mill-Mellieħa jirnexxi. Matul is-snin 
iddiskutejna u argumentajna fuq mitt elf ħaġa. Mhux 
dejjem qbilna f’kollox imma bejnietna dejjem kien 
hemm rispett reċiproku. Ta’ kull sena, nhar il-festa 
ta’ Marija Bambina, kien jistieden lin-neputi tiegħu 
Gejtu u lili biex nisimgħu l-Innu tal-Bambina tal-
Banda Imperial mill-gallerija tad-dar li kellu fil-
pjazza tal-Mellieħa. L-aħħar kelmiet li kien inissel 
ta’ kull sena qabel ma jibda l-Innu kienu jkunu dawn: 

‘Kos kemm għandna 
għax nkunu kburin aħna 
l-Melleħin b’dawn iż-
żewġ innijiet mill-isbaħ li 
għandna ad unur Marija 
Bambina!’ 

Is-sena li għaddiet, 
qabel Gejtu u jien ħallejnih, fakkarna biex nerġgħu 
nżommu l-appuntament tas-soltu għal din is-sena… 
imma d-destin ried li jkun mod ieħor.

Leli…
Tnikkitt immens meta waslitli l-aħbar li ħalliena 

Leli Cauchi. Leli għal żmien twil ta kontribut siewi 
lil Banda Imperial meta kien imexxi l-katuba waqt 
is-servizzi mużikali. Forsi għal dawk li mhumiex 
ntiżi f’dan ix-xogħol tidher li din hija xi ħaġa 
żgħira, imma min hu intiż f’dan il-mestier jaf kemm 
huwa importanti dan ix-xogħol speċjalment waqt il-
marċi. Illum m’għadekx issib voluntiera bħal Leli li 
lesti li jidħlu għal dan l-impenn. Sħabi u jien grati 
ħafna lejn Leli għall-kontribut importanti li huwa 
ta lill-Banda Imperial. Minn qalbi nsellimlu u mill-
ġdid ngħidlu GRAZZI.

Nieħu din l-okkażjoni biex insellem lil ħutna 
l-membri tal-Għaqda Mużikali Imperial li ħallew 
din id-dinja għal ħajja aħjar.

Carl…
Kien ta’ sodisfazzjon kbir meta waqt il-programm 

ta’ San Ġwann tal-Ħġejjeġ ta’ din is-sena Carl Borg 
idderieġa għall-ewwel darba l-Banda Imperial. 
Kienet okkażjoni li lili emozzjonatni ħafna għal 
diversi raġunijiet. 

1. Nieħu gost meta nara mużiċist tal-Banda 
Imperial motivat u jaħdem qatigħ biex 
ikabbar il-ħiliet tiegħu f’diversi oqsma tal-
mużika.

2. Tatni sodisfazzjoni kbir li sab appoġġ 
inkundizzjonat mill-Bandisti u mill-membri 
tal-Kor. Mhux biss ferħu b’dan u nkoraġġewh, 

Riflessjonijiet …
Mro Anthony Borg

Surmast Direttur

imma fehmu wkoll li kull bidu huwa diffiċli 
u għamlu l-almu tagħhom kollu biex jgħinuh 
jirnexxi. Prosit u grazzi lilkom lkoll.

3. Kienet okkażjoni fejn għal ftit minuti, wara 
kważi tnejn u għoxrin sena, erġajt mort lura 
minn fejn bdejt, dik li nservi l-Banda Imperial 
bħala mużiċista. 

4. Kienet okkażjoni li fakkritni meta tletin sena 
ilu, is-Surmast John Mamo bil-kunsens tal-
Kumitat, kien kellimni u offrieli li nibda 
nidderieġi l-Banda Imperial. Niftakarni li 
ma ridtx ngħidlu iva għax ħassejt li kienet 
responsabilità kbira. Imma huwa nsista li 
ngħid iva għal żewġ raġunijiet; l-ewwel 

għax kien jemmen fija u t-tieni wegħdni li se 
jgħinni f’dak li jkolli bżonn. Żamm kelmtu. 
Aċċettajt u ma ddispjaċinix.

Ir-raġunijiet li s-Surmast John Mamo kien qalli 
meta avviċinani huma l-istess raġunijiet li jien 
nixtieq inwassal lil Carl. Awguri!

Ħajr…
Fl-aħħar nett nixtieq inrodd ħajr lil dawk kollha 

li b’xi mod jew ieħor taw il-kontribut tagħhom biex 
aħna, il-Banda u l-Kor Imperial, ikollna sena oħra 
ta’ suċċess. 

Minn qalbi nixtieq lil kulħadd il-Festa t-Tajba.

J & G 
Discount

Discount Detergent Shop
Triq it-Tgħam, Il-Mellieħa

Tel: 21522658
Mob: 79057948

Opening Hours
Mon-Fri:

9.00 – 13.00 & 16.00 – 19.00
Sat: 9.00 – 14.00

Free 
Delivery

Óe©©u lil uliedkom jitg˙allmu 
l-MuΩika mal-Banda Imperial

